Vendim nr.109, datë 17.12.2009

Kolegji i Gjykatës Kushtetuese të Republikës së Shqipërisë, i përbërë nga:

Fehmi Abdiu,


Anëtar  i Gjykatës Kushtetuese

Xhezair Zaganjori,
            Anëtar  i

“
Sokol Berberi,
             Anëtar  i

“
në datë 17.12.2009, mori në shqyrtim paraprak kërkesën me nr.109 Akti, që i përket:


 K Ë R K U E S :  
SALIKO DAJLANI
O B J E K T I: 
Shfuqizimi si antikushtetues i vendimeve nr.102, datë 12.07.2006 të Gjykatës së Apelit Gjirokastër dhe nr.23, datë 18.01.2008  të Kolegjit Penal të Gjykatës së Lartë.
Kolegji i Gjykatës Kushtetuese, pasi shqyrtoi kërkesën, dhe bisedoi çështjen në tërësi,
V Ë R E N:

Gjykata e Rrethit Gjyqësor Gjirokastër, me vendimin nr.81, datë 27.09.2005, ndër të tjera, ka vendosur deklarimin fajtor të të pandehurit Saliko Dajlani për veprën penale  të “trafikimit të lëndëve narkotike” dhe e ka  dënuar me 14 vjet burgim. Gjykata e Apelit Gjirokastër, me vendimin nr.102, datë 12.07.2006, ka vendosur lënien në fuqi të vendimit nr.81, datë 27.09.2005 të Gjykatës së Rrethit Gjyqësor Gjirokastër përsa i përket fajësisë së kërkuesit, por duke ndryshuar masën e dënimit në 12 vjet burg. Kolegji Penal i Gjykatës së Lartë, me vendimin nr.23, datë 18.01.2008 ka vendosur mospranimin e rekursit, me arsyetimin se nuk përmban shkaqe që parashikohen nga neni 432 i K.Pr.Penale.

Kërkuesi pretendon shfuqizimin e vendimeve të sipërpërmendura, duke parashtruar se: (i) nuk është vënë në dijeni  për gjykimin në gjykatën e apelit; (ii) i është mohuar e drejta e mbrojtjes personalisht; (iii) Kolegji Penal i Gjykatës së Lartë ka gabuar duke vendosur në Dhomën e Këshillimit për pretendime, të cilat plotësonin kërkesat e nenit 432 të K.Pr.Penale. Ky kolegj duhet ta kishte kaluar çështjen për shqyrtim në seancë dhe jo të vendoste mospranimin e saj. 

Gjatë shqyrtimit paraprak nga Kolegji u konstatua se kërkuesi, pretendimin lidhur me mosnjoftimin e tij nga gjykata e apelit dhe cenimin e së drejtës së mbrojtjes personalisht si rrjedhojë e mospjesëmarrjes së tij në seance gjyqësore, nuk i ka parashtruar para Kolegjit Penal të Gjykatës së Lartë. Në rekursin e tij ai ka kërkuar prishjen e vendimit të ankimuar vetëm për zbatim të gabuar të ligjit dhe për vlerësim të gabuar të provave.

Sa më lart, Kolegji i Gjykatës Kushtetuese konstaton se kërkuesi  nuk ka ezauruar shkallët e ankimit ligjor në mënyrë efektive, para se të paraqiste kërkesën në Gjykatë Kushtetuese, në kuptim të nenit 131/f të Kushtetutës, pasi pretendimin për mosvënie dijeni për seancën gjyqësore në apel si dhe për t’u mbrojtur vetë, kërkuesi nuk e ka ngritur edhe në rekursin drejtuar Gjykatës së Lartë. Në lidhje me këtë standard Gjykata Kushtetuese është shprehur disa herë në praktikën e saj (Shih vendimet nr.17/2005 dhe 8/2006 të Gjykatës Kushtetuese). Në këto rrethana, ky pretendim i kërkuesit nuk mund të vlerësohet nga Kolegji në aspektin kushtetues.

Lidhur me pretendimin se Kolegji Penal i Gjykatës së Lartë ka vendosur moskalimin e çështjes në seancë plenare në kundërshtim me nenin 432 të K.Pr.Penale,  Kolegji konstaton se Gjykata, gjatë jurisprudencës së saj, ka theksuar se interpretimi i dispozitave ligjore është kompetencë e gjykatave të zakonshme. Në rastin konkret, është Kolegji Penal i Gjykatës së Lartë që ka vlerësuar nëse kërkuesi i kishte përmbushur shkaqet e rekursit sipas kërkesave të nenit 432 të K.Pr.Penale.   
Në këto rrethana, pretendimet e kërkuesit nuk mund të vlerësohen nga Kolegji në aspektin kushtetues dhe çështja nuk plotëson kushtet për t’u gjykuar në seancë plenare.

PËR KËTO ARSYE;

Kolegji i Gjykatës Kushtetuese të Republikës së Shqipërisë, në bazë të nenit 31/3 të ligjit nr.8577, datë 10.02.2000 “Për organizimin dhe funksionimin e Gjykatës Kushtetuese të Republikës së Shqipërisë”,
V E N D O S I:
Moskalimin e çështjes për shqyrtim në seancë plenare.

